
TRANS NERABEZAROA, ERRONKAK ETA DESAFIOAK: 
“Adolescencia trans. Acompañar la exploración del género en 

tiempos de incertidumbre” txostenaren  
irakurketa eta azterketa. (Misse, M.; Parra, N. 2022) 

 
 

AURKEZPENA 
 
Urte honen hasieran 2022an Miquel Missé eta Noemi Parrak egindako “Adolescencia 
trans. Acompañar la exploración del género en tiempos de incertidumbre”  txostenaren 
berri izan genuen. 
 
ALDARTEn lanean eman ditugun urteetan trans nerabezaroarekin topo egin dugu, eta 
askotan nerabezaro honek transari buruz genekienaren eta uste genuenaren eskemak 
hautsi dizkigu. Txosten hau irakurtzeak eta ALDARTE taldeko kideok batera burututako 
hausnarketak, honako ekarpen hauek egin dizkigu: 
 

- Trans nerabezaroarekin egiten ari ginen lanari babesa. Askotan esparru 
honetan bakarrik sentitu gara; izan ere, trans esperientziei heltzeko erabiltzen 
ditugun irudikapenak ez dira hegemonikoak bizi garen gizartean. 

 

- Aspalditik hitz egiten eta jorratzen ari ginen gai teorikoekiko egokitasuna. Zer 
da transa?, bere etengabeko eraldaketak, zer da generoa? bere aniztasuna, 
nola heldu modurik onenean trantsizioei?, etab. Eta txosten honek ematen 
digun laguntza teorikoari balioa eman nahi diogu alor praktikoenean. 
Pentsatzen genuena praktikan gertatzen zela sentiaraztea. 

 
Eskuan eduki eta lehen irakurketa egin ondoren, ALDARTE taldeak, txostenaren edukiei 
buruz orriz orri hausnartzeko batzea erabakitzen du. Erabilitako metodologia tertulia 
dialogikoa izan da. Horretarako, lantaldea osatzen duen pertsona bakoitzak txostena 
irakurri du, edukiak multzotan banatuz, eta bakoitzak garrantzitsutzat jotzen duena 
azpimarratuz. Egindako bileretan, pertsona bakoitzak azpimarratu duena eta 
irakurketa desberdinetatik sortutako gogoetak partekatzen ditu. 
 
Aurkezten den dokumentu hau ALDARTE taldeak 2023an egindako hausnarketa 
kolektiboaren emaitza da, eta 6 pertsonak parte hartu dute era iraunkorrean. Egindako 
sei bilerak jarraian azalduko diren sei ataletan sistematizatu eta jaso dira, eta zuentzat 
interesgarriak izatea eta Missé eta Parraren txostena irakurtzeko grina piztea espero 
dugu. 

1. ZERGATIK DUGUN GUSTOKO “Adolescencia trans. 
Acompañar la exploración del género en tiempos de 
incertidumbre” TXOSTENA, ETA ZERGATIK 
INTERESGARRIA IRUDITZEN ZAIGUN: 
 

Aurkezpenean jada aipatu da ALDARTE taldea osatzen 
dugunok trans nerabeekin egiten dugun lanean sentitzen 
genuen bakardadea. Trans gaiari buruz dagoen diskurtso 
hegemonikoaren1 kontra lan egitea bide korapilatsua 
bihurtzen ari zen; izan ere, lanean sortzen zitzaizkigun 
gogoeta, zalantza eta gai orokor guztiak pertsona 
gehiagorekin ez partekatzea uharte moduko batean 
geundela sentiarazten zigun kontua zen, trans 
nerabezaroarekin lan egiteko ere behar diren laguntzak 
inoiz izan gabe, errealitate konplexua, sarritan ikusten den 
bezala. 

 
Beraz, ikuspegi teorikoarekin bat gatozen dokumentuarekin aurkitzea eta nerabezaro 
transari begirada beretik heltzen dioten pertsonak daudela jakiteak, pozteaz gain, 
arnasa, errefortzua, babesa eta legitimazio handiagoa eman zigun burutzen ari ginen 
lanean. Bakartasunetik eta isolamendutik irtetzen ginen. Egiten dugun lanean pertsona 
gehiagorekin konektatzen ginen. Txosten honetan trans nerabezaroari buruzko 
premiazko informazioa ematen zaigu, eta arlo honetan nerabe transekin esku hartzea 
burutzen duten edozein lantalde indartu eta inspiratu dezake. 
 
Dokumentu honen beste balio bat da trans nerabezaroari buruz gaur egun eskaintzen 
duen azterketaz gain, oro har trans errealitatearen esanahiak zabaldu eta aberasten 
dituela, pertsona transei buruzko diskurtso hegemonikoak hautsiz eta zalantzan jarriz, 
normalean uste duguna baino anitzagoak baitira. 
 
Ikusten dugunez, akademiatik pentsatutako eta sortutako dokumentuek gutxitan 
eragiten dute elkarteen lanean. Ez da txosten honen kasua; izan ere, unibertsitatea eta 
bere analisi-metodo zientifikoak abiapuntu izanik, gure elkartearen egunerokotasunera 
hurbiltzeko gai izan da. Akademia eta elkarteen arteko hurbilketa horri balioa eman 
nahi diogu; izan ere, ohikoa da ikasketa akademikoak elkarteek egiten duten lanetik 
urrun egotea, agian ez direlako praktikoak edo gutxi inspiratzen dutelako esparru 
honetan modu zehatzean lan egiteko. Txosten honen kasuan, pertsona askok parte 

                                                             
1 Diskurtso honek trans errealitate guztiak homogeneizatzeko joera du; horrela, trans pertsona okerreko 
gorputz batean jaiotzen dena da, eta horregatik bere gorputza aldatu behar du hormonazioaren eta 
generoa berresleitzeko ebakuntzen bidez. 

hartu dute bere sorreran, eta pertsona horiek bizi dituzten errealitateak kontatzen eta 
aztertzen dituzte, bai beren esperientzia pertsonaletik, bai beren profesionaltasunetik 
edota trans nerabezaroarekin lan egindako orduetatik, kasu guztietan ezagutza aditua, 
zuzena eta lehen eskuko ekarpena eskainiz. 
 
Gainera, txostenean erabilitako arlo teorikoa konstruktibista2 da, sexu- genero-
aniztasunari (SGA) ikuspegi transfeminista eta queer kritiko batetik helduz. Analisi-
paradigma bat da zein ALDARTEko taldeak gai honi buruz gure lanean erabiltzen dugun 
diskurtsoa legitimatzen duena. 
 
Trans nerabezaroa etengabe eztabaidatu eta aztertu beharreko gaur egungo gaia da. 
Txosten honek gai honi buruzko hausnarketak sortzeko eta partekatzeko aukera 
ematen digu, baina bereziki interesgarria da lantaldeetan dauden eta, hainbat arrazoi 
direla medio, nerabezaro transari buruzko gogoetak beste pertsona batzuekin 
partekatu ezin dituzten profesionalentzat ere. Taldean edo ez, partekatuak izan ala ez, 
txosten hau irakurrita sor daitezkeen analisiek balio bat gehitzen diote trans 
nerabeekin egindako lanari. 
 
Jakina da profesionalen sektore jakin batzuetan trans nerabeen kopuruaren hazkunde 
esponentziala deiturikoak alarma sortu duela, aurreko beste urteekin alderatuta. 
Txosten hau irakurtzeak lagundu egiten du trans nerabezaroak sortu duen alarma 
kentzen, eztabaida inoiz atera behar izan ez zen termino arrazionaletan jarriz. Gure 
ustez, oso une egokian ateratzen da txostena, non generoa bera egon baita gizarte-
eztabaiden erdigunean, eta trans nerabeekin gehiegizko arreta jarri baita, kritikoegia 
izaten eta zalantzan jarritako gaia izanik. Txosten honek iradokitzen digu, nerabezaro 
trans hau ulertu nahi badugu, generoari, sexualitateari, sexuari eta gorputzari buruzko 
begirada desberdin batekin hurbildu behar garela, begirada ulerkorrago, sinesgarriago 
eta anitzago batekin. 
 
Trans nerabezaroa ez da moda bat, ez da inoiz izan. Nerabe askok trans izan nahi 
badute, ez da zenbat diren edo bere generoarekin zen egin nahi duten aztertu behar, 
baizik eta inguruan dituzten pertsona helduek erabiltzen dituzten analisi-paradigmak. 
Hori da, azken batean, txosten honek eskaintzen digun proposamena. 

 

                                                             
2 Ikuspegi horrek sexualitatea eta generoa gizartean eraikitako errealitate gisa ulertzen laguntzen digu. 
Errealitate horien esanahiak beste pertsona batzuekiko elkarreraginean atzematen ditugu, eta gure 
bizitzan zehar aldatzen doaz, testuinguru kulturaletik beste batera, eta garai historikoetatik beste 
batzuetara. 

2. TRANS ESPERIENTZIA: identitate-logiketatik haratago 
 

Identitate-logikei buruz eta trans-ari buruz 
hitz egiten dugunean, modu askotara ulertu 
daiteke desadostasuna duen pertsona bat 
aipatzeko, jaiotzean esleitutako generoari 
buruzko galderak egiten dituena, nola 
irudikatu, zer esan nahi duen generoek 
ezartzen eta sailkatzen dituzten espektatiba 
eta betebehar sozialekin bat etortzeak eta 
identifikatzeak. 
 

Nortasuna esentziaren ideiarekin nahastu da, 
hau da, garuneko-sexu baten mendeko ideia 
biologikoarekin, identitate zurrunaren 
ideiarekin, denboran modu sendo eta 

egonkorrean definituta eta medikalizatuta (hormonazioa eta kirurgia) genero-
trantsizioak nolakoa izan behar duen finkatuz. Prozesu dinamikoa delako ideiaren 
ordez, esperientziarekin eta malgutasunarekin lotuago dagoena, etengabeko 
aldaketarekin, etengabeko eraldaketarekin. Horren ondorioz, testuinguru historikoa, 
soziala, kulturala, lurraldekoa... arduratsua den eta kontuan hartzen dena. 
 

Izan ere, ez da gauza bera 70-80ko urteetako trans esperientzia ulertzea edo gaur 
egungo trans esperientziek, esanahia aldatzen dutenak, orain arte ezagutzen genuen 
esanahia trans delakotik aldentzen dutenak eta trans delakoaren kategoria berriak 
sortzen dituztenak, nerabe horiek trans hitzaren esanahi berriak sortzen dituzte, 
dauden arau hain zurrunak, definituak, itxiak... hautsi nahi dituztelako. 
 

Horregatik, ALDARTE bat dator txostenean islatzen den trans esperientziaren 
ideiarekin. Esperientziari buruz etengabe mugitzen den bizi-prozesu gisa hitz egiten da, 
aldaketa-prozesu gisa, pertsona bakoitzaren bizitza zeharkatzen duen dinamismoaz, 
denboran zehar zabaltzen dena, bere zirkunstantziekin, inguruneekin (familia, lagunak, 
eskola, lana...). Esperientzia hau gai da pertsonen errealitatea eraldatzeko eta 
aldatzeko beren etapa guztietan, beren bizitzan bertan, beren pertzepzioetan, 
pertsona horiei erabakitzeko gaitasuna emanez, une bakoitzean zer egin nahi duten 
aukeratzeko, beren prozesuen partaide eginez. Esperientzia ez da biltzen den zerbait, 
baizik eta bizi ahala eraldatu egiten gaituena. Ez da inoiz hutsetik abiatzen edo atzera 
egiten, dena aurrerapena da. 
 
 
 
 
 



 

5 

Gure ustez, esperientziaren kontzeptu horrek pertsonen premia pertsonal eta 
kolektiboei erantzuten die, ongizaterako aukera handiagoa eskainiz, testuinguru 
sexistei eta LGTBIQ+foboei aurre eginez. 
 

Esperientziaren ideia hau lagungarri gisa ikusten dugu, trans nerabeei jarduteko 
askatasun handiagoa ematen dielako, aukera sorta handi bat delako, aukeratu nahi 
duten bidea lantzeko denbora gehiago ematen baitie. Ingurunearekin beste erritmo 
batzuk ezartzen laguntzen du (familia, lagunak, eskolan...), eta eredu 
hegemonikoetatik presioak eta aurrez pentsatutako ideiak (aurreiritziak) kentzen ere 
laguntzen du.      

3. ARRETA EREDUAK: trans akonpainamendua egiteko 
paradigma desberdinak 
 

ALDARTEn garrantzitsua ikusten dugu trans 
nerabeekin eta, oro har, LGTBIQ+ pertsonekin 
jardunean abian jartzen diren esku-hartze 
ereduak azaltzea. Txostenaren balio bat da 
LGTBIQ+ akonpainamenduetan ematen diren 
paradigma desberdinak aurkezten dituela. Esan 
dezakegu azaldutako ikuspegien artean 
desberdintasunak daudela transak ulertzeko 
moduari eta haurtzaroko eta nerabezaroko joan-
etorriei laguntzeko proposatzen duten esku-
hartzeari dagokienez. Erabiltzen ari den esparru 
teorikoaren identifikazioa errazten da, eta 
ikuspegi bat edo bestea zergatik ematen den, 
horren inguruko hausnarketetan eta 
eztabaidetan hobeto kokatzen laguntzen digu. 

Ezagutzen dugun txosten bakarra dela esan dezakegu, esku hartze-ereduak jasotzen 
dituena eta horietako bakoitzak oso modu argian azaldu dituena. 
 
Txostenak, gainera, ikuspegi bakoitzak dituen zailtasunak identifikatzen ditu, eta oso 
ondo islatzen ditu bakoitzaren ezaugarriak. Horrela, generoaren afirmatiboaren 
eredua, eredu kritiko-transfeminista, edo sexologia substantiboaren eredua ez direla 
gauza bera bereizten laguntzen digu. Egiten dugun lanarekin batera doazen ikuspegiak 
bereiztea garrantzitsua iruditzen zaigu, eredu batek edo besteak eraldaketa 
pertsonalerako eta sozialerako dituen helburu eta ondorioak desberdinak baitira. 
 
Profesional bakoitzak bere esparru teorikoa eta esku hartzerako ikuspegia 
aukeratzearen garrantzia azpimarratzen dugu, esku hartzerako orduan zer helburu 
dituen jakiteko. Askotan, LGTBIQ+ taldeak homogeneizatu egiten dira, bai beren 
planteamendu teorikoetan, bai beren eguneroko lana antolatzen duten moduan. Oso 
gutxitan ikusten dira bi plano horietan sexu- eta genero-aniztasunaren arloan lan 
egiten duten elkarteen artean dauden aldeak. Ikuspegi desberdinak bereizten jakiteak 
egiten den lana zehatzago, konplexuago eta bidezkoago baloratzen lagunduko luke. 
 
ALDARTEn, txostenean deskribatutako eredu kritiko transfeministatik burutzen dugu 
esku-hartzea, aurreko ataletan deskribatutako esparru konstrukzionistarekin oso ondo 
egokitzen den ikuspegia dugu. Esku hartzeko modu hau gustatzen zaigu, eta uste dugu 
gure lan-eremuan egokiena dela, era guztietako esentzialismora hain emana. 
Pertsonen agentzia-gaitasunean sinesten dugu, eta haien bizitzei, desioei eta gorputzei 

buruz erabakitzeko gaitasunean. Gainera, eredu positiboaren-afirmatiboaren aurrean 
zein sexologia substantiboak planteatzen duen ikuspegiaren aurrean, eredu kritiko 
transfeministarekin hobeto moldatzen gara eta modu konplexuagoan aztertzen ditugu 
estigma sozialak LGTBIQ+ pertsonen bizitzan dituen eraginak, sexualitatea, generoa 
edo gure gorputza sentitzeko moduekin lotzen diren elementu sozial, ekonomiko, 
kultural eta etniko gehiago kontuan hartuz. 
 

4. GENEROA, KONTZEPTU DINAMIKOA 
 

Txosten honetan trans errealitateetara modu 
kuantitatiboan hurbiltzeko ahalegina 
balioesten dugu. Ia ezagutzen dugun "lehen 
dokumentua" da trans nerabezaroa ematen 
ari den ibilbideei buruzko estatistika-saio bat 
egiten duena. Zehazki, arreta ematen zaion 
gune instituzionalak aztertzen ditu, bai eta 
adinari eta generoari buruzko profilak ere. 
Normalean, hain modu irekian gutxitan 
ematen diren informazioak izaten dira. 
 

Dokumentuan, generoaren kontzeptua hainbat angelutatik lantzen da, oso dinamikoa 
iruditzen zaigun modu batean. Pentsarazten digu trans esperientziek zalantzan jartzen 
dituztela genero-eredu tradizionalak, hetero, cis eta araugintzatik haratago uler 
daitezkeenak. 
 
Era berean, trans nerabeek erabilitako estrategiek nahi den generoan bizitzeko arau-
ibilbideak saihesten dituztela islatzen da. Genero aniztasuna genero bitarretatik 
haratago dago. Trans nerabezaroa aniztasun hori pentsatzeko ez ezik, bere 
jokabideekin genero-rol zurrunak eta maskulinitate hegemonikoaren aginduak 
hausteko gai den lehen belaunaldia da. Txosten honek trans esperientziatik haratago 
pentsarazten digu eta aniztasun honetan murgiltzen gaitu. Zentzu horretan, transaz ez 
ezik, generoaz ere hitz egiten du. 
 
Missek eta Parrak gertatzen ari den errealitate bati heltzen diote, eta jaiotzean neska 
esleituak direnak dira nerabezaroan gehien ari direnak urruntzen euren generotik, 
maskulino zein ez-bitarrera. Missék eta Parrak fenomeno horren arrazoi gisa 
aipatutako identitate-kontuez eta sexualitate desberdinetatik haratago, ALDARTEtik 
ikusten dugu arau-generoen zurruntasunari buelta ematen diotenek emakume 
nerabeak izatea, feminismoaren eta generoari buruz duela hamarkada bat baino 
gehiagotik dagoen eztabaidaren aurreko lanaren ondorio zuzena dela. 

Interesgarria iruditzen zaigu gai hori islatzen duen azterlan bat egotea, batzuetan 
deserosoa, genero-egoera esentzialistak gainditzen dituzten errealitateak bistaratzen 
dituelako. Gure ustez, feminismotik sortutako alderdi politiko, sozial eta kulturalak dira 
eragileak, eta emakumeen identitatearen batasuna zalantzan jartzea eragiten duten 
indarrak sortzen dituzte. Uste dugu ez dela alarmismorik sortu behar genero 
femeninotik jaitsi nahi duten nerabeen kopuru gero eta handiagoari buruz, soilik 
kontuan hartu, informatu eta patxadaz eztabaidatu. 
 
Txostenean aipatzen den genero maskulinoa uzten duten nerabeen kopuru txikiagoa, 
mutilentzat feminitatea esploratzeak ekar dezakeen oztopo edo zigor sozial 
handiagoak azal dezake. Mutil nerabeek debeku indartsuagoak izango lituzkete neskak 
direla imajinatzeko ere (hori ez litzaieke gertatuko beren haurtzaroan). Neska 
nerabeentzat trans identitateetan sartzea malgutasun handiagoko espazioa da, eta 
horrek feminitatearen arauak bete behar izateak saihesten du, ondoez asko ekidinez. 
 
Analisi hau gustuko izanik, hau da, zergatik uzten duten nerabe askok genero 
femeninoa maskulinoan edo ez-binarioan egokitzeko, gai horretan beste azterketa bat 
falta dela uste badugu, agian generoaren eta feminismoaren ikuspegitik. Harritu egiten 
gaitu kontuan ez hartzeak neskak nerabezaroan sartzen direnean (haur-etapan ez 
bezala) presio sozial handiagoak dituztela emakumeen genero-rolak betetzeko, eta 
hori jasanezina, oso gogaikarria eta aldaketa planteatzeko arrazoi nahikoa izan 
daitekeela. 
 
Ildo horretan, baliteke neska nerabeei oso astuna egitea genero-agindu femeninoak 
betetzea; izan ere, mutil nerabeek baino gehiago uzten dute esleitutako generoa. 
Baliteke, halaber, mutilak nerabezarora iristen direnean ulertzen hastea zer den gizon-
generoko kide izatearen benetako esanahia eta horrek dakartzan onurak; izan ere, 
errazagoa da genero-aginduak betetzea, eta zailagoa da pribilegioz betetako espazio 
bat uztea, neskak izanez gero galduko luketena. 
 
Baliteke genero-ondoezak hain deserosoak ez izatea pribilegio asko dituzunean. 
Elkarrekin funtzionatzen duten indarrak dira. 

5. TRANS ANIZTASUNA 
 

Azken hamarkadan mediatizazio handia 
bizi izan dugu "adingabeko-trans" 
kategoriaren inguruan. Paradigma 
desberdinetatik heldu zaio, baina 
gehienek badute zerbait komunean; izan 
ere, esperientzia horiei buruzko 
diskurtsoa ez dute bizi dituzten 
subjektuek sortzen, profesionalek 
eta/edo gurasoek baizik. Dokumentu 

honetan, nerabezaroaren zati batek trans kategoria nola esperimentatzen duen 
aipatzen da, pertsona horiek diotenari arreta jarriz. Talde gisa oso interesgarria egin 
zaigu gai horri buruz horrelako ekarpenekin eztabaidatu ahal izatea, ezagutza 
laguntzen dugun pertsonen esperientzietan kokatzen baitu, eta ez laguntzaileenean. 
Eta horrek argi berriak ematen ditu trans errealitateak ulertzeko orduan. 
 
Izan ere, gaur egungo nerabezaroko trans esperientziek duela hamarkada batzuk 
“trans” bezala ulertzen zenaren oso bestelako esanahia izan dezakete. Zehazki, trans 
egoera genero-arau zorrotzen babesleku gisa bizi duten nerabe horiei buruz ari gara, 
eta identifikazio horrek "zaldi-zuri" gisa balio du, mutil edo neska ez izateko, horrek 
dakarren guztiarekin. Trans gisa identifikatzen diren eta genero jakin baten 
irudikapenari dagokionez elkarrengandik oso urrun dauden nerabeak ditugu etengabe. 
Dokumentu honen ekarpenae indartu egiten digu "trans-aren" inguruan rol maskulino 
eta femeninoetatik urruntzen diren esperientzia asko orbitatzen ari direla dioen ideia. 
 
Pertsona horiek sexualitatearekin, adiskidetasun-harremanekin eta abarrekin lotutako 
genero-aginduak saihesten dituzte trans kategoria anbiguoaren bidez. Kategoria 
horrek aukera ematen du genero hegemonikoekin lotutako jokabide desatzeginak ez 
errepikatzeko. Nerabe baten aipamen batek ideia hori adierazten du: "neska izatea 
trans izatearen kontrakoa da". Beraz, trans pertsona ez da neskatik mutilera doana, 
ideia horretatik oso urrun baitago. Izan ere, trans kategoria neska edo mutil izateko 
alternatiba gisa aurkezten da. Trans kategoriak neska edo mutil ez izatea onartzen du, 
eta, beraz, askatasuna. Errealitate hori ikusten aritu gara laguntzen ari garen nerabe 
askotan, eta batzuetan gure kategoriatik irakurtzen dugu (ez bitarra...), baina baliteke 
beharrezkoa ez izatea, pertsona asko trans kategorian kokatzen ari direla ematen 
baitu. 

Txostenean oso elikagarria gertatu zaigun ideia bat dago: "erresonantzia-kutxa". Izan 
ere, ideia horrek trans kontzeptua gauza politiko gisa birkokatzen laguntzen digu, eta 
nerabe horiei gizarte-identitate gisa balio diezaieke. Horrek lagundu digu guri trans 
esperientziak genero-identitate bakar bat baino askoz aberatsagoa dela ulertzen. 
 
Beharbada, trans nerabezaro honetako gauzarik esanguratsuenetako bat, guretzat 
hurrengoa da, ez dutela egoera horiek lantze teoriko konplexuetatik jorratzen, baizik 
eta bizi egiten dituztela. Bere esperientzia bizigarria da, sexismotik bereizteko aukera 
dago, benetako kategoria soziala da. Hala ere, uste dugu pertsona horiei 
laguntzerakoan interesgarria dela bizitzen ari direnari buruzko azterketa sozial bat 
egitea, modu aberatsagoan eman diozaion trans izateak berekin dakarren esanahia, 
eta zer beharrei erantzuten dien. 
 
Errealitate horiek moda bat direlako ideiaren aurrean, hausnartu dugu trans kategoria 
pertsona batzuentzat askatasunaren gauzatzea eta zuzena dena bazala agertzen dela, 
sexismoaren indarkeria ez errepikatzea ahalbidetzen duen kategoria hain zuzen. Beste 
aipamen batek dio "gutxienez bisexuala izatea". Esaldi horiek erakusten dute, 
gizartearen zati batentzat heteropatriarkatua gaitz bat dela, eta hortik aldentzeko, 
nerabe batzuek kategoria batzuetan askatasun berri bat topatzen dute, bereziki 
“trans” kategorian.

6. TRANTSIZIOAK 
 

Trans kontzeptuak trantsizioa dakar berarekin. Eta 
azken aldian detrantsitzioarena. Pertsona bat puntu 
batean (genero batean) dagoela eta beste batera 
igarotzen dela. Edo itzuli. Zentzu batean edo 
bestean, norabide bakarrean gertatzen den 
mugimendua. Beste era batera esanda, pertsona 
batek neska izateari uzten dio pixkanaka mutilagoa 
izateko, edo alderantziz. Eta agian noizbait bere 
"jatorrira" itzuliko da. 
 
Horrek talka egiten du laguntzen ditugun 
nerabeekin dugun esperientziarekin. Dokumentu 
honek lantzen duen nortasuna dinamikoa da, eta 
trans esperientzien ideia argitzen digu. Eta guri, 
bereziki, gustatu egin zaigu jendeari bere 

subjektibotasunetik lagun diezaiokegun ikuspegi hori, horrek bakoitzaren ibilbidea 
jarraitzeko aukera ematen baitigu, trans identitatea behar bezala garatzea ekiditen 
duten blokeorik dagoen pentsatu gabe. Horrela pentsatzeak trans esperientziak 
baliozkotzen ditu, horien adierazpena edozein dela ere, eta ez da hierarkiarik sortzen 
"benetako trans" eta "besteak" (trans estandarra betetzen ez dutenak) pertsonen 
artean; ideia inplizitu hori behin eta berriz aurkitu dugu. 
 
Horrez gain, sexualitatearekin lotutako esperientziez ere ari gara. Trans nerabe horiek 
ere trans horretan aurkitzen dute askatasuna beren desioarekin esploratzeko, eta 
beren sexualitatea baldintzapen gutxiagorekin bizitzeko. Aldi baterako alde batera 
utziz ere, trans kategoriak ez baitu sexualitate zehatzik eskatzen, eta distantziaz 
bizitzeko aukera ematen baitu. Txostenean sakon lantzen da orain arte izan dugun 
pertzepzioa. Izan ere, badirudi trans kategoriak sexu-harremanen derrigortasunaren 
babesleku gisa balio duela. Ideia horrek gizarte-kategoria horren erabilgarritasuna eta 
nerabe askorentzat zer dakarren ulertzera hurbildu gaitu. 
 
Hori guztia esanda, dokumentuak lantzen duen beste ideia batean jarri nahi dugu 
arreta. Trans esperientziari dagokionez eragile guztiek duten presa-sentsazioa. Testuan 
inplikatutako agenteen triangelu baten ideia proposatzen da, nerabea bera, haren 
gurasoak eta laguntza eskaintzen duten profesionalak. 
 
Ez dira egoera gutxi izan ALDARTEn nahi genuena baino erritmo azkarragoan aurkitu 
gareka gai zehatz honetan laguntzeko, bai nerabeek zein haien familiek inposatutako 
presa sentitzen genuen hain zuzen. Dokumentu honetan profesionalen pertzepzio hori 
islatzen da, baina ideia are interesgarriagoa da beste bi eragileek triangeluari buruz 
duten pertzepzioa berdina baita. Hau da, nerabeek eta haien familiek uste dute 

denbora horiek gainditu egiten dituztela, azkar joan behar dutela, eta denbora gehiago 
izan nahi dutela gai asko asimilatzeko, prozesatzeko eta erabakitzeko. Eta ideia hori 
bereziki interesgarria egiten zaigu, eragile bakoitzak beste biei egozten baitie abiadura 
horren erantzukizuna. Bereziki interesgarria da, topaketarako ate bat irekitzen 
duelako. 
 
Gure zerbitzuan izan dugun pertzepzio hori antzeko beste askok partekatzen dute, eta 
ez genuen pentsatu ere egin nola bizi zituzten beste bi agenteek epe hauek, haien 
nahia zela uste baikenuen, guretzat abiadura hori sortzen zutenak baitziren. Baliteke 
guztiok imajinario kolektibo batean murgilduta egotea, eta, horren bidez, inertzia 
batean mugitzea, erritmo jakin bat hartzera garamatzana, ebatzi beharreko premiazko 
arazo gisa agertzen denaren aurrean planteatzera eta erabakiak hartzera. Laguntza 
eskaintzen duen profesional gisa galdera interesgarri bat egin daiteke: eta nerabeak 
eta familiak motelago joan nahi badute, eta ni bakarrik ez banaiz? 
 
Merezi du ikustea zerk ari duen sortzen presa-sentsazio hori, eta ea dena kanpoko 
eskari batengatik den, edo ea gai garen presaz mugitzera garamatzaten sinesmenak 
identifikatuzeko, eta hauxe bera beste bi agenteei gertatzen ari zaien ikusteko. Eta 
ideia hori bera planteatu behar zaie, jarraitzen ari den erritmoa mundu guztiak nahi 
duena den edo, aitzitik, inplikatutako guztientzat deserosoa den jakiteko. 
 
Ideia horrek aukera ematen digu hainbeste aldiz xurgatzen gaituen presari alternatiba 
bat proposatzeko, eta, gainera, laguntzen ditugun pertsonekiko loturak sendotzeko eta 
bakoitzari hobeto egokitutako ibilbide bat eraikitzeko. Horretarako, jakina, Parrak eta 
Missé-k azaltzen duten bezala, beharrezkoa da tolerantzia izatea, anbiguotasunarekiko 
eta kontrolik ezarekiko. Askotan erlojupean bizi diren egoerez ari gara, hormona-
tratamendu batzuez, esaterako. Eta egia da tratamendu batzuek ondorio itzulezinak 
dituztela, hala nola kirurgiak. Gorputz-interbentzioaren mamua identifikatzen dugu 
alde batetik, eta pubertaroak eragindako gorputz-aldaketak bestetik. 
 
Azken batean, ideal garaikideaz bestelako norabide batean garatzen den gorputza da, 
eta horretan esku har daiteke. Mamu horren aurrean, denbora lasaiagoak izan nahi 
baditugu, huts egiteko tarte bat egin behar dugu, ezer ez egitea, sufrimendua 
saihesteko edozer egitea baino onuragarriagoa izan daitekeelako ideiari. Era berean, 
tratamendu mediko bat (hormonala) hasteak ez du esan nahi tratamendu hori 
denboran mantendu behar denik, ezta horri "maila handiagoko" beste bat (kirurgia) 
jarraitu behar dionik ere ez. 

Hori da, agian, gure laguntzetan garatu beharreko punturik konplexuena, pertsona 
bakoitzari egokitua baita baita, eta bakoitzak bere ibilbidea baitu. Ezin gara erori 
laguntzen ditugun pertsonak baino gehiago dakigunaren presuntzioan, baina uste dugu 
saia gaitezkeela egoera bakoitzerako garai egokiak planteatzen, eta, horretarako, 
onartu behar dugu ezin dela sufrimendua neurri miragarriekin saihestu, eta genero 
hegemonikoetatik kanpo bizitzea ez dela arrosa-bide bat, sexismoan bazterretatik 
bizitzea indarkeria dela, eta hori era egunero agertzen dela modu askotan, bizitzan 
zehar. Horregatik, laguntzaren zeharkako ardatza da trans esperientziaren ulermen 
soziala garatzea, eta baita hauen inguruko ahalduntze pertsonala garatzea ere. 

